
«ՀՈՒՄԱՆԻՏԱՐ ԱԿԱՆԱԶԵՐԾՄԱՆ ԵՎ ՓՈՐՁԱԳԻՏԱԿԱՆ ԿԵՆՏՐՈՆ» ՊԵՏԱԿԱՆ ՈՉ ԱՌԵՎՏՐԱՅԻՆ ԿԱԶՄԱԿԵՐՊՈՒԹՅՈՒՆ ՍՏԵՂԾԵԼՈՒ ՄԱՍԻՆ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ՎԵՐԱԲԵՐՅԱԼ

	Հայաստանի Հանրապետությունում ականազերծման գործունեությունն իրականացվում է Էջմիածին քաղաքում տեղակայված համապատասխան զորամասի կողմից ՀՀ պետական բյուջեի միջոցների հաշվին: Հաշվի առնելով այն հանգամանքը, որ զորամասն օժտված չէ իրավասուբյեկտությամբ, չունի իրավաբանական անձի կարգավիճակ և չի կարող իր անունից ձեռք բերել գույքային իրավունքներ և կրել պատասխանատվություն իր պարտավորությունների չկատարման կամ ոչ պատշաճ կատարման համար, ՀՀ պաշտպանության նախարարության կողմից նախաձեռնվել է «Հումանիտար ականազերծման և փորձագիտական կենտրոն» պետական ոչ առտևտրային կազմակերպություն /այսուհետ` Կազմակերպություն/ հիմնադրումը: Վերոնշյալ նախաձեռնությունը պայմանավորված է մի շարք հանգամանքներով: Նախ` Միջգերատեսչական մշտական կոմիտեի ընդունած Քաղաքացիական և զինվորական սուբյեկտների միջև փոխհարաբերությունների վերաբերյալ տեղեկատվական փաստաթղթի («Reference paper on Civil-Military relations) համաձայն «...խաղաղ ժամանակ ՄԱԿ-ը կառուցում է ականազերծման ոլորտում իր համագործակցությունը` օժանդակելով ականազերծման գործունեության հետ կապված ազգային ծրագրերին, որոնք իրենց մեջ ներառում են ազգային զինված ուժերի հետ համագործակցության պայմանավորվածություն, մինչդեռ ականազերծման գործունեության ընդհանուր համակարգումը, դրա նկատմամբ հսկողությունը ինչպես նաև խնդիրների առաջնայնության լուծման հարցը մնում են ազգային քաղաքացիական իշխանությունների իրավասության ներքո»: Այնուհետև` մի շարք այնպիսի կառույցներ, ինչպիսիք են ԵԱՀԿ-ն, ՄԱԿ-ի զարգացման ծրագիրը և այլ հիմնադրամներ ակտիվորեն ցուցաբերում են նյութատեխնիկական աջակցություն նախկին ԽՍՀՄ պետությունների, մասնավորապես Մոլդովայի, Ուկրաինայի, Վրաստանի, Ադրբեջանի բազմաթիվ կազմակերպություններին` իրենց պետության տարածքում իրականացնելու ականազերծման և ժամկետանց կամ կիրարկման  համար ոչ պիտանի ռազմական նշանակության արտադրանքի, դրանց լիցքերի, կրիչների, գործարկիչների, բաղադրիչների, համալրող սարքերի և վնասակար թափոնների ու նյութերի ուտիլիզացում, ոչնչացում և կոնսերվացում: Վերոնշյալ բոլոր պետությունների համապատասխան կազմակերպությունները չեն հանդիսանում այդ երկրների պաշտպանության նախարարությունների կառուցվածքային և զինված ուժերի ստորաբաժանումներ, այլ ունեն իրավաբանական անձի կարգավիճակ և համալրված են քաղաքացիական անձանցով:
	«Հումանիտար ականազերծման և փորձագիտական կենտրոն» պետական ոչ առտևտրային կազմակերպության հիմնադրումը պայմանավորված է նաև նրանով, որ ՀՀ պաշտպանության նախարարությունը ճանաչված է ռազմական նշանակության արտադրանքի արտահանման և ներմուծման լիցանզավորող մարմին և գործնականում անհրաժեշտություն է առաջանում անցկացնել նաև այդ արտադրանքի մասնագիտացված պետական փորձաքննություն` որոշելու համար դրա պատկանելությունը:
	Կենտրոնի կանոնադրությամբ ամրագրված խնդիրների արդյունավետ իրականացման համար իրավասուբյեկտությամբ օժտված և իրավաբանական անձի կարգավիճակ ունեցող Կազմակերպությունը հնարավորություն կունենա ինքնուրույն իր անունից վարել բանակցություններ հումանիտար ականազերծման գործունեություն իրականացնող միջազգային կազմակերպությունների, տարբեր հիմնադրամների հետ, կնքել նրանց հետ համագործակցության և այլ պայմանագրեր, ստանալ վերոնշյալ կազմակերպությունների և հիմնադրամների ինչպես մասնագիտական խորհրդատվությունը այնպես էլ նյութական աջակցությունը, ինչպես նաև համապատասխան մասնագետների և փորձագետների ներուժն օգտագործելիս կունենա ընտրության ավելի լայն հնարավորություն, ինչը բացակայում է զորամասի դեպքում: Պետք է նշել նաև, որ միջազգային դոնոր կազմակերպությունները ավելի հակված են նյութատեխնիկական աջակցություն ցուցաբերել առանձին մասնագիտացված իրավաբանական անձի, քան ՀՀ ՊՆ կառուցվածքային և ՀՀ ԶՈՒ ստորաբաժանումներին: Կազմակերպության ստեղծմամբ կապահովվի նաև դրա` ՀՀ արդարադատության նախարարի, ՀՀ արտակարգ իրավիճակների նախարարի, ՀՀ պատշպանության նախարարի և ՀՀ տարածքային կառավարման նախարարի տեղակալներից կազմված խորհրդի կողմից միջգերատեսչական վերահսկումը հումանիտար դոնորային աջակցության նկատմամբ:
	 
ՀՀ պաշտպանության նախարար

ՏԵՂԵԿԱՆՔ
«ՀՈՒՄԱՆԻՏԱՐ ԱԿԱՆԱԶԵՐԾՄԱՆ ԵՎ ՓՈՐՁԱԳԻՏԱԿԱՆ ԿԵՆՏՐՈՆ» ՊԵՏԱԿԱՆ ՈՉ ԱՌԵՎՏՐԱՅԻՆ ԿԱԶՄԱԿԵՐՊՈՒԹՅՈՒՆ ՍՏԵՂԾԵԼՈՒ ՄԱՍԻՆ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ՊԵՏԱԿԱՆ ԲՅՈՒՋԵԻ ԵԿԱՄՈՒՏՆԵՐՈՒՄ ԵՎ ԾԱԽՍԵՐՈՒՄ ԿԱՏԱՐՎԵԼԻՔ ՓՈՓՈԽՈՒԹՅՈՒՆՆԵՐԻ ՎԵՐԱԲԵՐՅԱԼ
	Ներկայացված որոշման նախագծի ընդունմամբ Հայաստանի Հանրապետության պետական բյուջեի եկամուտներում և ծախսերում փոփոխությունների կատարման անհրաժեշտություն չի առաջանա:

	ՀՀ պաշտպանության նախարար

Ս. ՕՀԱՆՅԱՆ







ՏԵՂԵԿԱՆՔ
«ՀՈՒՄԱՆԻՏԱՐ ԱԿԱՆԱԶԵՐԾՄԱՆ ԵՎ ՓՈՐՁԱԳԻՏԱԿԱՆ ԿԵՆՏՐՈՆ» ՊԵՏԱԿԱՆ ՈՉ ԱՌԵՎՏՐԱՅԻՆ ԿԱԶՄԱԿԵՐՊՈՒԹՅՈՒՆ ՍՏԵՂԾԵԼՈՒ ՄԱՍԻՆ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ԱՅԼ ԻՐԱՎԱԿԱՆ ԱԿՏԵՐԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ՎԵՐԱԲԵՐՅԱԼ

Ներկայացված որոշման ընդունման կապակցությամբ այլ իրավական ակտերի ընդունման անհրաժեշտություն չի առաջանա:

ՀՀ պաշտպանության նախարար

